Rashë në mendime. Pak a shumë ato që thanë ata i kisha ndjerë edhe vetë. Sikur të merrnim edhe të tjerët në udhëtimet tona me siguri do bënim më shumë qejf. Përveç kësaj, gjithë ato ditë diçka më vriste në shpirt. Ne, domethënë unë dhe Nixhoja, nuk u kishin thënë shokëve asgjë nga ato që bënim. Kjo më mundonte. A mund të ndjehesh i qetë, kur ti mban të fshehta ndaj shokëve dhe vepron prapa krahëve të tyre? 

Isha gati të pranoja fjalët e tyre, por diçka më pengonte dhe më bënte të mos vendosja dot. Sepse sa më shumë ta dinë një të fshehtë, aq më tepër ka rrezik që atë ta marin vesh të tjerët. Dhe mu për këtë arsye ditën e parë kur shtimë në dorë Kronosin unë dhe Nixhoja ishim betuar për qiell e për tokë që të fshehtën tonë të mos ia tregonim asnjë njeriu. Betim që e kishim shkelur vetëm një herë, kur ia rrëfyem Andit. Por... meqë betimin tonë e kishim shkelur duke ia treguar Andit, përse të mos e ndanim të fshehtën tonë edhe me shokët e tjerë?

